ČOVJEKOVO JE SAMO ONO ŠTO URADI
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Uzvišeni Allah u Kur'anu poručuje: ''Zar on (čovjek) nije obaviješten o onome što se nalazi u listovima Musaovim i Ibrahimovim – koji je obaveze potpuno ispunjavao – da niko za tuđe grijehe neće odgovarati i da je čovjekovo samo ono što uradi, i da će njegova djela gledana biti, pa će za njih pošteno nagrađen biti, i da će se Gospodaru tvome vratiti.'' (En-Nedžm, 36-42.) 
Braćo moja u Dini Islamu! Mi živimo u vremenu apsurda, poljuljanih međuljudskih odnosa i ispremetanih prioriteta; u potrošačkom društvu, u kome i firme a i radnici teže ka tome da se što više resursa iskoristi, što više proizvede i uradi, i što više kupi, proda i zaradi; u svijetu paradoksa, u kome materija dominira nad duhom, u kome zlo sve više uzima maha, i u kome se više ne zna ko je rob, a ko je Gospodar. 
U svom tom bunilu sadašnjice, moderni čovjek u svojoj svakodnevnoj komunikaciji sa drugima najčešće koristi dvije rečenice: ''Moj imetak! Moj imetak!'' U svojoj borbi za dunjalučka dobra on zaboravlja da od Dunjaluka ima samo ono što obuče pa to izdere i ono što pojede pa to izbaci. U ovom vremenu zaborava on sve više zaboravlja da je samo obični smrtnik, koji će jednog dana napustiti ovaj svijet i sa sobom ponijeti samo svoju dušu i ono što prilijepi za nju. 
Zbog toga je, braćo moja, nama potrebno podsjećanje, jer je podsjećanje najbolji lijek protiv zaborava. Iz tog razloga danas želim da nas podsjetim na to ko smo mi, u kakvoj smo poziciji u odnosu na našeg Gospodara i ko je, ustvari, naš Gospodar.

S tim ciljem donosim vam jedan Hadis-i Kudsi, u kome Uzvišeni Allah poručuje: 

''O robovi Moji, Ja sam Sebi nepravdu zabranio, a zabranio sam je i među vama, pa nemojte jedan drugom nepravdu činiti.

O robovi Moji, svi ste vi zalutali osim onoga koga Ja uputim, pa tražite od Mene da vas uputim, i Ja ću vas uputiti.

O robovi Moji, svi ste vi gladni osim onoga koga Ja nahranim, pa tražite od Mene da vas nahranim, i Ja ću vas nahraniti.

O robovi Moji, svi ste vi goli osim onoga kome Ja odjeću dam, pa tražite od Mene da vas obučem, i Ja ću vas obući. O robovi Moji, vi danju i noću griješite, a Ja sam Onaj Koji sve grijehe oprašta, pa tražite od Mene da vam oprostim, i Ja ću vam oprostiti.

O robovi Moji, vi nikada ne možete doći do onoga čime biste Meni štetu nanijeli, pa da Mi je nanesete, niti ikad možete doći do onoga što će Meni korist donijeti, pa da Mi je donesete.

O robovi Moji, kad biste vi, i prvi i zadnji, i ljudi i džinni, imali srce najpobožnijeg čovjeka, to ništa ne bi povećalo Moje imanje. O robovi Moji, kad biste vi, i prvi i posljednji, i ljudi i džinni, imali srce najgoreg grješnika, to ništa ne bi umanjilo Moje imanje.

O robovi Moji, kad biste vi, i prvi i posljednji, i ljudi i džinni, stali na jedno mjesto, pa Meni svoje molbe i želje uputili, te Ja udovoljio svačijoj molbi i želji, to ne bi umanjilo ono što Ja imam ni onoliko koliko igla oduzme od mora kad se u njega umoči.

O robovi Moji, sve zavisi od vaših djela, koja su kod Mene sačuvana i pobrojana i za koja ću vam Ja dati zaslugu. Ko nađe nagradu i dobro, nek Allahu zahvali, a ko nađe kaznu i zlo, neka ne ruži nikog osim samog sebe.'' (Muslim)
Braćo moja! To smo mi – ljudi, slabi i nemoćni, Allahovi robovi i o Allahu ovisni. I zato, ma koliko jaki vjernici bili, nemojmo prestati Allahovu Uputu tražiti; ma koliko dobra djela činili, nemojmo se na njih oslanjati, jer smo griješnici, koji su o Allahovoj milosti ovisni; ma koliko imetka imali, nemojmo se uzdizati, jer bez svega možemo ostati, a na onaj svijet ionako ništa nećemo ponijeti; ma koliko zdravi i jaki bili, nemojmo misliti da nas Melek smrti neće pronaći; i ma kuda išli ili htjeli otići, nemojmo zaboraviti da ćemo se Gospodaru svome vratiti.
Na kraju, molim Dragog Allaha da nas uputi na Pravi put – na put onih kojima je Svoje blagodati podario, a ne na put onih koji su Ga naljutili, niti onih koji su zalutali. Amin.
